lll. KAPITULUA

EKINTZAILETZAKO TOKI-PROIEKTUEN ESPARRUAN, ENPRESA-JARDUERA BERRIAK ABIAN
JARTZEA SUSTATZEKO LAGUNTZAK

9. artikulua.- Diruz lagundu daitezkeen jarduketak.

1.— Kapitulu honen babespean, diruz lagundu ahal izango da 10. artikuluan aurrez ikusitako
betekizunak betetzen dituzten sustatzaileek enpresa- edo negozio-proiektu bat abian jartzeko
beharrezkoak diren jarduerak garatzea, arduraldi esklusiboko erregimenean; jarduera horiek
deialdi honen 3. artikuluan aipatutako erakunde laguntzaileetako baten laguntza eta tutoretza
izan beharko dituzte.

2.— Kapitulu honen babespean garatutako jarduerek hiru hilabeteko iraupena izango dute
gutxienez.

3.— Sustatzaileak arduraldi esklusiboaren betekizuna betetzen duela ulertuko da, baldintza
hauek betetzen baditu: diruz lagundutako aldi guztian lanaldi osoan 27 egun baino gehiago lan
ez egitea edo lanaldiaren % 30 baino gehiago lan ez egitea.

Ondorio horietarako, lan egindako eguntzat zenbatuko dira Gizarte Segurantzan alta emanda
egin dituen egunak. Lanaldi partzialeko kontratuen kasuan, zenbatu beharreko egunak hauek
izango dira: alta-egunak bider kontratatutako lanaldi-ehunekoa.

10. artikulua.— Pertsona onuradunak.

1.— Kapitulu honetan aurreikusitako laguntzen onuradun izan ahalko dira laguntza-prozesua
hasteko unean eta eskabidea aurkeztekoan betekizun hauek betetzen dituzten ekintzaileak:

a) EAEn erroldatuta egotea eta benetan bertan bizitzea. Betekizun horri eutsi egin beharko
zaio, gutxienez laguntza-prozesua amaitu arte.

b) Langabea izatea eta Lanbide-Euskal Enplegu Zerbitzuan lan-eskatzaile gisa izena emanda
egotea. Ondorio horietarako, langabetzat hartuko da lanaldi partzialeko kontratuarekin eta %
30eko edo hortik beherako lanaldiarekin ari denean. Betekizun hori bete beharko da, baita ere,
Ekonomia Jardueren gaineko Zergan alta emateko unean.

c) Laguntza-prozesua hasi aurreko urtean alta emanda ez egotea ez Ekonomia Jardueren
gaineko Zergan, ez eta Langile Autonomoen Araubide Berezian ere.

d) Bideragarritasun-plan bat izatea enpresa edo negozio berri bat abian jartzeko, zeina
dagokion erakunde laguntzaileak balioztatu beharko baitu laguntza emateko fasearen barruan.

e) Deialdi honen 3. artikuluan aurreikusitako erakundeetako batek enpresak ezartzeko
aholkularitza eta laguntza emateko prozesuan sartuta egotea.

f) Aurreko deialdietan jarduera berri bat martxan jartzeko asmoz Lanbide-Euskal Enplegu
Zerbitzuak ekintzaileei laguntzeko kudeatu dituen deialdietan jasota dauden laguntzetako
bakar baten onuradun ez izatea.

2.— Laguntza horien onuradunak izateko, hauxe egiteko konpromisoa hartu behar dute
sustatzaileek:

a) Enpresa edo negozioa abian jartzen soilik aritzea.



b) Deialdi honen kudeaketan parte hartzen duten erakunde laguntzaileek enpresa edo
negozioa ezartzeko zehaztutako aholkularitzako eta laguntzako jarduera guztietara joatea.

c) Jarduera Ekonomikoen gaineko Zergan alta ematea, gehienez ere 3 hilabeteko epean,
negozioa abian jartzeko diruz lagundutako tutoretza eta laguntzako prozesua amaitzen denetik
zenbatzen hasita. Alta horren titularrak edozer forma juridiko har dezake, baldin eta
sustatzaileak egiaztatzen badu, hala dagokionean, sozietate-harremana duela harekin eta
baldin eta xede soziala bat badator tutorizatutako proiektuarenarekin.

Epe horretan ekintzaileek Jarduera Ekonomikoen gaineko Zergan alta ematen ez badute,
dirulaguntzaren bigarren ordainketa jasotzeko eskubidea galduko dute.

d) EAEn jartzea enpresa-jardueraren egoitza soziala eta fiskala, eta lantokia ere EAEn kokatzea.
e) Ez jasotzea beste inolako laguntzarik helburu berarako.
11. artikulua.- Dirulaguntzaren zenbatekoa.

1.— Sustatzaileei 1.500 euroko dirulaguntza emango zaie (sustatzaile bakoitzeko), enpresa-
proiektu berriak abian jartzeko.

Zenbateko hori % 15 handituko da baldin eta sustatzailea 18 urtetik gorakoa eta 30 urtetik
beherakoa bada, laguntza-prozesua hasteko unean, eta beste % 15, baldin eta emakumea
bada.

12. artikulua.— Eskabideak, dokumentazioa eta horiek aurkezteko epea.

1.— Kapitulu honetako dirulaguntzak jasotzeko eskabideak Il. eranskinean jasotako eredu
ofizialean aurkeztu beharko dira (http://www.lanbide.euskadi.eus web-orrian), Lanbide-Euskal
Enplegu Zerbitzuak baimendutako erakunde laguntzaileen bitartez, betiere erakunde horiek
ekintzaileei laguntza edo tutoretza emateko zereginak egiten badituzte. Erakunde horiek
erregistratuko dituzte aurkeztutako eskabideak, eta egiaztatuko dute eskatzaileek bete egiten
dituztela dirulaguntzak emateko beharrezkoak diren baldintzak eta betekizunak.

2.— Eskabidearekin batera, honako dokumentu hauek aurkeztu behar dira:
a) NANaren fotokopia.
b) EAEko errolda-ziurtagiria edota erroldako datuak elektronikoki egiaztatzeko baimena.

c) Erakunde laguntzailearen ziurtagiria, eskatzaileak laguntza edo tutoretzako programan parte
hartzen duela egiaztatzen duena; laguntza edo tutoretzako planean aurreikusitako jarduerak

jasoko dira bertan, bai eta prozesuaren hasiera-data ere.
d) Lan-bizitzari buruzko txostena, laguntza-prozesuaren hasiera-datan eguneratua.

e) Zerga-betebeharrak eta Gizarte Segurantzarekikoak beteta dauzkatela egiaztatzen duten
ziurtagiriak.

3.— Kapitulu honetan araututako laguntzen eskabideak aurkezteko 10 egun balioduneko epea
egongo da, laguntzeko prozesua hasi eta hurrengo egunetik aurrera.

13. artikulua.- Dirulaguntza ordaintzeko modua.



Deialdi honen 3. artikuluan aurreikusitako erakunde laguntzaileek honela ordainduko dizkiete
dirulaguntzak onuradunei:

— Lehenengo ordainketa: emandako dirulaguntzaren % 50, 2022ko aurrekontuko ordainketa-
kredituaren kargura, dirulaguntza eman ostean eta bideragarritasun-plana eratu eta enpresa-
proiektua ezartzeko aholkularitza-prozesua hasi eta gero.

— Bigarren ordainketa: gainerako % 50a, 2023ko konpromiso-kredituaren kargura, Ekonomia
Jardueren gaineko Zergan (EJZ) alta eman eta gero; ordainketa hori egiteko, lehenengo,
erakunde laguntzaileari aurkeztu beharko dio EJZn alta eman izanaren kopia eta eginiko
jarduerak zehaztuko dituen azken memoria pertsonal eta indibidualizatua, gehienez ere hiru
hilabeteko epean laguntza-prozesua amaitu zenetik. Gainera, aldez aurretik, erakunde
laguntzaileak egiaztatu beharko du 10.1 artikuluaren a) eta b) apartatuetan jasotako
betekizunak betetzen direla



